
kumbhakarṇasya rāvaṇaṃ prati tatkukṛtyanimittaka

upālambhastaṃ sāntvayitvā svakīyayuddhaviṣayakōtsāhasya
tēna prakaṭanaṃ ca

tasya rākṣasarājasya
niśamya paridēvitam Á

kumbhakarṇō babhāṣēdaṃ
vacanaṃ prajahāsa ca Á Á 6.63.1 Á Á

dṛṣṭō dōṣō hi yō’smābhiḥ
purā mantravinirṇayē Á

hitēṣvanabhiyuktēna
sō’yamāsāditastvayā Á Á 6.63.2 Á Á

śīghraṃ khalvabhyupētaṃ tvāṃ
phalaṃ pāpasya karmaṇaḥ Á

nirayēṣvēva patanaṃ
yathā duṣkṛtakarmaṇaḥ Á Á 6.63.3 Á Á

prathamaṃ vai mahārāja
kṛtyamētadacintitam Á

kēvalaṃ vīryadarpēṇa
nānubandhō vicāritaḥ Á Á 6.63.4 Á Á

yaḥ paścātpūrvakāryāṇi
kuryādaiśvaryamāsthitaḥ Á

pūrvaṃ cōttarakāryāṇi
na sa vēda nayānayau Á Á 6.63.5 Á Á

dēśakālavihīnāni
karmāṇi viparītavat Á

kriyamāṇāni duṣyanti
havīṃṣyaprayatēṣviva Á Á 6.63.6 Á Á

trayāṇāṃ pañcadhā yōgaṃ
karmaṇāṃ yaḥ prapadyatē Á

sacivaiḥ samayaṃ kṛtvā
sa samyag vartatē pathi Á Á 6.63.7 Á Á

yathāgamaṃ ca yō rājā
samayaṃ ca cikīrṣati Á

budhyatē sacivairbuddhyā
suhṛdaścānupaśyati Á Á 6.63.8 Á Á

dharmamarthaṃ hi kāmaṃ vā
sarvān vā rakṣasāṃ patē Á

bhajēta puruṣaḥ kālē
trīṇi dvandvāni vā punaḥ Á Á 6.63.9 Á Á

triṣu caitēṣu yacchrēṣṭhaṃ
śrutvā tannāvabudhyatē Á

rājā vā rājamātrō vā
vyarthaṃ tasya bahuśrutam Á Á 6.63.10 Á Á

upapradānaṃ sāntvaṃ ca
bhēdaṃ kālē ca vikramam Á

yōgaṃ ca rakṣasāṃ śrēṣṭha
tāvubhau ca nayānayau Á Á 6.63.11 Á Á

kālē dharmārthakāmān yaḥ
sammantrya sacivaiḥ saha Á

niṣēvētātmavān lōkē
na sa vyasanamāpnuyāt Á Á 6.63.12 Á Á

hitānubandhamālōkya
kuryāt kāryamihātmanaḥ Á

rājā sahārthatattvajñaiḥ
sacivairbuddhijīvibhiḥ Á Á 6.63.13 Á Á

anabhijñāya śāstrārthān
puruṣāḥ paśubuddhayaḥ Á

prāgalbhyād vaktumicchanti
mantriṣvabhyantarīkṛtāḥ Á Á 6.63.14 Á Á

aśāstraviduṣāṃ tēṣāṃ
kāryaṃ nābhihitaṃ vacaḥ Á

arthaśāstrānabhijñānāṃ
vipulāṃ śriyamicchatām Á Á 6.63.15 Á Á

ahitaṃ ca hitākāraṃ
dhārṣṭyājjalpanti yē narāḥ Á

avaśyaṃ mantrabāhyāstē
kartavyāḥ kṛtyadūṣakāḥ Á Á 6.63.16 Á Á

vināśayantō bhartāraṃ
sahitāḥ śatrubhirbudhaiḥ Á

viparītāni kṛtyāni
kārayantīha mantriṇaḥ Á Á 6.63.17 Á Á

tān bhartā mitrasaṅkāśā -
namitrān mantranirṇayē Á

vyavahārēṇa jānīyāt
sacivānupasaṃhitān Á Á 6.63.18 Á Á

capalasyēha kṛtyāni
sahasānupradhāvataḥ Á

chidramanyē prapadyantē
krauñcasya khamiva dvijāḥ Á Á 6.63.19 Á Á

yō hi śatrumavajñāya
ātmānaṃ nābhirakṣati Á

avāpnōti hi sō’narthān
sthānācca vyavarōpyatē Á Á 6.63.20 Á Á

yaduktamiha tē pūrvaṃ
priyayā mē’nujēna ca Á

tadēva nō hitaṃ vākyaṃ
yathēcchasi tathā kuru Á Á 6.63.21 Á Á

tat tu śrutvā daśagrīvaḥ
kumbhakarṇasya bhāṣitam Á

bhrukuṭiṃ caiva sañcakrē
kruddhaścainamabhāṣata Á Á 6.63.22 Á Á

mānyō gururivācāryaḥ
kiṃ māṃ tvamanuśāsasē Á

kimēvaṃ vākśramaṃ kṛtvā
yad yuktaṃ tad vidhīyatām Á Á 6.63.23 Á Á

vibhramāccittamōhād vā
balavīryāśrayēṇa vā Á

nābhipannamidānīṃ yad
vyarthā tasya punaḥ kathā Á Á 6.63.24 Á Á

asmin kālē tu yad yuktaṃ
tadidānīṃ vicintyatām Á

gataṃ tu nānuśōcanti
gataṃ tu gatamēva hi Á Á 6.63.25 Á Á

mamāpanayajaṃ dōṣaṃ
vikramēṇa samīkuru Á

yadi khalvasti mē snēhō
vikramaṃ vādhigacchasi Á Á 6.63.26 Á Á

yadi kāryaṃ mamaitattē
hṛdi kāryatamaṃ matam Á

sa suhṛd yō vipannārthaṃ
dīnamabhyupapadyatē Á Á 6.63.27 Á Á

sa bandhuryō’panītēṣu
sāhāyyāyōpakalpatē Á

tamathaivaṃ bruvāṇaṃ sa
vacanaṃ dhīradāruṇam Á Á 6.63.28 Á Á

ruṣṭō’yamiti vijñāya
śanaiḥ ślakṣṇamuvāca ha Á

atīva hi samālakṣya
bhrātaraṃ kṣubhitēndriyam Á Á 6.63.29 Á Á

kumbhakarṇaḥ śanairvākyaṃ
babhāṣē parisāntvayan Á

śṛṇu rājannavahitō
mama vākyamarindama Á Á 6.63.30 Á Á

alaṃ rākṣasarājēndra
santāpamupapadya tē Á

rōṣaṃ ca samparityajya
svasthō bhavitumarhasi Á Á 6.63.31 Á Á

naitanmanasi kartavyaṃ
mayi jīvati pārthiva Á

tamahaṃ nāśayiṣyāmi
yat kṛtē paritapyatē Á Á 6.63.32 Á Á

avaśyaṃ tu hitaṃ vācyaṃ
sarvāvasthaṃ mayā tava Á

bandhubhāvādabhihitaṃ
bhrātṛsnēhācca pārthiva Á Á 6.63.33 Á Á

sadṛśaṃ yacca kālē’smin
kartuṃ snēhēna bandhunā Á

śatrūṇāṃ kadanaṃ paśya
kriyamāṇaṃ mayā raṇē Á Á 6.63.34 Á Á

adya paśya mahābāhō
mayā samaramūrdhani Á

hatē rāmē saha bhrātrā
dravantīṃ harivāhinīm Á Á 6.63.35 Á Á

adya rāmasya tad dṛṣṭvā
mayā’’nītaṃ raṇācchiraḥ Á

sukhī bhava mahābāhō
sītā bhavatu duḥkhitā Á Á 6.63.36 Á Á

adya rāmasya paśyantu
nidhanaṃ sumahat priyam Á

laṅkāyāṃ rākṣasāḥ sarvē
yē tē nihatabāndhavāḥ Á Á 6.63.37 Á Á

adya śōkaparītānāṃ
svabandhuvadhaśōcinām Á

śatrōryudhi vināśēna
karōmyaśrupramārjanam Á Á 6.63.38 Á Á

adya parvatasaṅkāśaṃ
sasūryamiva tōyadam Á

vikīrṇaṃ paśya samarē
sugrīvaṃ plavagēśvaram Á Á 6.63.39 Á Á

kathaṃ ca rākṣasairēbhi -
rmayā ca parisāntvitaḥ Á

jighāṃsubhirdāśarathiṃ
vyathasē tvaṃ sadānagha Á Á 6.63.40 Á Á

māṃ nihatya kila tvāṃ hi
nihaniṣyati rāghavaḥ Á

nāhamātmani santāpaṃ
gacchēyaṃ rākṣasādhipa Á Á 6.63.41 Á Á

kāmaṃ tvidānīmapi māṃ
vyādiśa tvaṃ parantapa Á

na paraḥ prēkṣaṇīyastē
yuddhāyātulavikrama Á Á 6.63.42 Á Á

ahamutsādayiṣyāmi
śatrūṃstava mahābalān Á

yadi śakrō yadi yamō
yadi pāvakamārutau Á Á 6.63.43 Á Á

tānahaṃ yōdhayiṣyāmi
kubēravaruṇāvapi Á

girimātraśarīrasya
śitaśūladharasya mē Á Á 6.63.44 Á Á

nardatastīkṣṇadaṃṣṭrasya
bibhīyād vai purandaraḥ Á

atha vā tyaktaśastrasya
mṛdnatastarasā ripūn Á Á 6.63.45 Á Á

na mē pratimukhaḥ kaścit
sthātuṃ śaktō jijīviṣuḥ Á

naiva śaktyā na gadayā
nāsinā niśitaiḥ śaraiḥ Á Á 6.63.46 Á Á

hastābhyāmēva saṃrabhya
haniṣyāmi savajriṇam Á

yadi mē muṣṭivēgaṃ sa
rāghavō’dya sahiṣyati Á Á 6.63.47 Á Á

tataḥ pāsyanti bāṇaughā
rudhiraṃ rāghavasya mē Á

cintayā tapyasē rājan
kimarthaṃ mayi tiṣṭhati Á Á 6.63.48 Á Á

sō’haṃ śatruvināśāya
tava niryātumudyataḥ Á

muñca rāmād bhayaṃ ghōraṃ
nihaniṣyāmi saṃyugē Á Á 6.63.49 Á Á

rāghavaṃ lakṣmaṇaṃ caiva
sugrīvaṃ ca mahābalam Á

hanūmantaṃ ca rakṣōghnaṃ
yēna laṅkā pradīpitā Á Á 6.63.50 Á Á

harīṃśca bhakṣayiṣyāmi
saṃyugē samupasthitē Á

asādhāraṇamicchāmi
tava dātuṃ mahad yaśaḥ Á Á 6.63.51 Á Á

yadi cēndrād bhayaṃ rājan
yadi cāpi svayambhuvaḥ Á

tatō’haṃ nāśayiṣyāmi
naiśaṃ tama ivāṃśumān Á Á 6.63.52 Á Á

api dēvāḥ śayiṣyantē
mayi kruddhē mahītalē Á

yamaṃ ca śamayiṣyāmi
bhakṣayiṣyāmi pāvakam Á Á 6.63.53 Á Á

ādityaṃ pātayiṣyāmi
sanakṣatraṃ mahītalē Á

śatakratuṃ vadhiṣyāmi
pāsyāmi varuṇālayam Á Á 6.63.54 Á Á

parvatāṃścūrṇayiṣyāmi
dārayiṣyāmi mēdinīm Á

dīrghakālaṃ prasuptasya
kumbhakarṇasya vikramam Á Á 6.63.55 Á Á

adya paśyantu bhūtāni
bhakṣyamāṇāni sarvaśaḥ Á

na tvidaṃ tridivaṃ sarva -
māhārō mama pūryatē Á Á 6.63.56 Á Á

vadhēna tē dāśarathēḥ sukhārhaṃ
sukhaṃ samāhartumahaṃ vrajāmi Á

nihatya rāmaṃ saha lakṣmaṇēna
khādāmi sarvān hariyūthamukhyān Á Á 6.63.57 Á Á

ramasva rājan piba cādya vāruṇīṃ
kuruṣva kṛtyāni vinīyatāṃ jvaraḥ Á

mayādya rāmē gamitē yamakṣayaṃ
cirāya sītā vaśagā bhaviṣyati Á Á 6.63.58 Á Á

Á Á ityārṣē śrīmadrāmāyaṇē vālmīkīyē ādikāvyē

yuddhakāṇḍē triṣaṣṭitamaḥ sargaḥ Á Á

